
MINUTI

Il-Minuti tal-Laqgħa Nru 11 li saret fit-22 ta’ Marzu, 2023 ġew konfermati.

ONOR. GRAZIELLA GALEA: Fl-aħħar laqgħa konna semmejna li kellhom jiġu ppreżentati xi dokumenti min-naħa tal-Pulizija. Dawn se jiġu ppreżentati? 

IĊ-CHAIRPERSON (Onor. Katya De Giovanni): Iva, fil-fatt se nressaqhom issa. 

KORRISPONDENZA

IĊ-CHAIRPERSON: Nixtieq ninforma lill-Kumitat li rċevejna din il-korrispondenza:


	Bord Indipendenti għall-Ilmenti dwar il-Pulizija – Rapport Annwali ta’ Ħidma għas-sena 2020;

	Bord Indipendenti għall-Ilmenti dwar il-Pulizija – Rapport Annwali ta’ Ħidma għas-sena 2021;

	Bord Indipendenti għall-Ilmenti dwar il-Pulizija – Rapport Annwali ta’ Ħidma għas-sena 2022;


PREŻENTAZZJONI MILL-KUMMISSARJU EWROPEW GĦALL-UGWALJANZA, DR HELENA DALLI DWAR IX-XOGĦOL IMWETTAQ MILL-UFFIĊĊJU TAGĦHA

IĊ-CHAIRPERSON: Minn qalbi nilqa’ magħna lill-Kummissarju Ewropew għall-Ugwaljanza Dr Helena Dalli, li min-naħa tagħha se tagħtina rendikont dwar ix-xogħol li qed isir mill-uffiċċju tagħha. Dr Dalli, aħna onorati ħafna bil-preżenza tiegħek.

DR HELENA DALLI (Kummissarju Ewropej għall-Ugwaljanza): L-ewwel nett nirringrazzjakom ta’ din l-istedina. Onorata jien li issa qiegħda nagħmel din il-preżentazzjoni f’pajjiżi għax kif tafu ilni ndur l-istati membri u parti mix-xogħol tiegħi huwa dak li nagħti rendikont tax-xogħol li kull kummissarju jagħmel fil-qasam tiegħu. Kif tafu hija l-ewwel darba li qegħdin nitkellmu fuq union of equality u hija l-ewwel darba li għandna kummissjoni magħmula minn nofs irġiel u nofs nisa. Fil-fatt il-President kienet qalet lill-prim ministri sabiex min ma jibgħatx mara jibgħat żewġ kandidati, mara u raġel, u mbagħad tagħżel hi. B’hekk irnexxielha tagħżel kummissjoni li hija magħmula minn 50% nisa u din hija l-ewwel darba.

Hija l-ewwel darba wkoll li għandna portafoll speċifiku fuq l-ugwaljanza. Il-President tibgħat għal kull kummissarju u jkollna meeting flimkien. U meta tkellimna bdejt ngħidilha x’irid isir u għalhekk weġbitni li l-ugwaljanza jimmerita portafoll għalih biss, xi ħaġa li qabel qatt ma kien hemm. Dan huwa sinjal għall-istati membri biex ikollhom ministeru tal-ugwaljanza għalih waħdu. Pereżempju, jiena kont ministru imma qatt ma kont ministru fuq l-ugwaljanza biss. Kont ministru għall-affarijiet ewropej u l-ugwaljanza u kont ministru responsabbli mir-relazzjonijiet industrijali flimkien mal-libertajiet ċivili. 

Aktar ma jgħaddi ż-żmien aktar qegħdin nindunaw bid-defiċit fl-ugwaljanza li hemm fl-istati membri kollha. Għandek stati membri li sejrin tajjeb imma għandek oħrajn li għadhom lura ħafna. Imbagħad meta tieħu on average tara li hemm ħafna x’għad irid isir. Allura kieku kull stat membru itella’ ftit il-kalzetti u verament ipoġġi moħħu hemm ... Issa naraw għalxiex dan mhuwiex biss argument morali ta’ fairness u li kulħadd għandu jkollu l-istess opportunitajiet imma huwa wkoll argument ekonomiku għax nitilfu ħafna talent u nitilfu ħafna mill-investiment li nagħmlu bħal pereżempju fil-każ tan-nisa. Fl-Unjoni Ewropea għandek kważi 8 miljun mara li mhux qiegħda fid-dinja tax-xogħol minkejja li hija kwalifikata għax għandha r-responsabiltà jew ta’ tfal żgħar jew ta’ tfal b’diżabiltà jew ta’ ġenituri anzjani! Allura dak l-investiment li jkunu għamlu l-gvernijiet fl-edukazzjoni u t-taħriġ ta’ dik il-mara qiegħed jintilef għax mhux qiegħed jieħu dak ir-return li suppost jieħu minn dak l-investiment. Għalhekk l-argument ekonomiku huwa importanti ħafna. 

Importanti li dan l-argument nagħmluh ukoll fejn inkunu fil-kabinett u f’dawn il-kumitati għax nista’ ngħid li ħafna mill-irġiel iktar jifhmu dak li qegħdin nitilfu ekonomikament milli l-argument tal-fairness. Dak l-argument qisu nagħmluh aħna n-nisa. Però t-tnejn huma importanti u t-tnejn huma veri. Anke pereżempju fuq il-persuni b’diżabiltà jiena ngħid li hija s-soċjetà li tiddiżabilità lill-persuna b’diżabilità għax ħafna nies bid-diżabilità jistgħu jaħdmu u jistgħu jidħlu fis-suq tax-xogħol. Fil-fatt għandna l-employment package fejn qegħdin naraw kif nistgħu nassistu aktar lill-persuni b’diżabilità li jkunu fis-suq tax-xogħol. Però l-employer irid jagħmel dik li ngħidulha reasonable accomodation, irid jakkomoda lil dik il-persuna li għandha diżabilità għax inkella din se tinqata’ mis-soċjetà u tista’ tispiċċa f’istituzzjoni. Imbagħad min-naħa l-oħra qegħdin nitkellmu fuq deistitutionalization. Kif titkellem fuq id-deistitutionalization u mbagħad ma toffrix is-sapport u s-sostenn li hemm bżonn ħalli dik il-persuna li għandha diżabiltà tkun tista’ tgħix fis-soċjetà, tkun tista’ taħdem u jkollha l-aċċessibilità meħtieġa? 

Imbagħad għandek oqsma oħra bħalma huma diskriminazzjoni abbażi ta’ orjentazzjoni sesswali, fejn hemmhekk ukoll nitilfu ħafna talent għax niddiskriminaw kontra tali persuna. Issa ovvjament meta tiddiskrimina mhux qed tħalli lil dik il-persuna tilħaq il-potenzjali kollu tagħha. U dik hi l-ugwaljanza li kulħadd ikollu l-opportunità li jilħaq jew tilħaq il-potenzjal kollu tagħha. U ara x’rikezza se jkollok fis-soċjetà meta għandek dan it-talent kollu li qed tibża għalih, li qed trawmu u li qed tużah b’mod tajjeb. Kien għalhekk li l-President Von der Layen iddeċidiet li tagħti dan il-qasam portafoll għalih waħdu. Apparti minn hekk għandna task force fejn f’kull qasam, jekk hu tal-ambjent, jekk hu tal-ekonomija, jekk hu tas-saħħa, hemm persuna li qed tħares lejn il-policies u l-leġislazzjoni li telgħin minn dak il-qasam partikolari biex tara li qiegħda tħares mill-perspettiva ta’ ugwaljanza. Allura meta x-xogħol imbagħad jitla’ quddiem il-kulleġġ - il-kulleġġ huwa l-ekwivalenti tal-kabinett - ikun diġà għadda minn dan l-għarbiel tal-ugwaljanza. Mela l-perspettiva tal-ugwaljanza, jekk hi bejn nisa u rġiel, jekk hi fuq diżabilità, jekk hi fuq razza jew jekk hi fuq orjentazzjoni sesswali tkun diġà ġiet imħarsa fl-inception tagħha l-politika. U huwa importanti li hemm din l-istruttura fil-Kummissjoni Ewropea li qiegħda tħares lejn dan kollu. 

Matul l-ewwel sena tal-mandat tagħna varajna ħames strateġiji biex jagħtu direzzjoni għall-ħames snin li ġejjin u strateġiji oħrajn għal tad-diżabilità għall-għaxar snin li ġejjin.  Hija l-istrateġija tal-ugwaljanza bejn il-ġeneri, il-pjan ta’ azzjoni kontra r-razziżmu, l-istrateġija għall-ugwaljanza għall-persuni LGBTIQ+, fejn din hija l-ewwel darba li l-Kummissjoni għandha strateġija ta’ dan it-tip, l-istrateġija għad-drittijiet tal-persuni b’diżablità u l-framework għall-ugwaljanza tan-nies Roma. Hawn Malta ma tantx tolqotna din għax m’għandniex nies Roma jew jekk hawn ftit ħafna. Fil-fatt darba staqsejt u qaluli li hawn xi żewġ familji Roma imma fl-Unjoni Ewropea hemm ‘il fuq minn 6 miljuni nies Roma! Jien mort darbtejn inżur is-settlements tagħhom; wieħed fl-Islovakkja u l-ieħor fir-Rumanija u x’ħin tara l-livell tal-għixien ta’ dawn in-nies tibda tiddubita jekk aħniex ngħixu fl-istess Unjoni Ewropea!  

Li tara ċertu faqar, ċertu nuqqas ta’ edukazzjoni u segregazzjoni ta’ tfal bejn dawk Roma u l-kumplament tat-tfal meta dawn huma ċittadini Ewropej tħallik verament bla kliem! Din is-segregazzjoni ovvjament tkompli żżid il-problema taċ-ċiklu tal-faqar. Jiġifieri hemm ħafna x’irid isir. L-Unjoni Ewropea tagħti ħafna fondi għal din il-kawża però hemm ħafna raġunijiet għalxiex is-sitwazzjoni tar-Roma baqgħet ma tjibitx. Milli stajt nara b’għajnejja u mmiss b’idejja s-sitwazzjoni tipprogressa bil-mod ħafna. Nerġa’ ngħid li dawn huma nies bħalna. Pereżempju tara tfal bla snien u meta tistaqsi għalxiex it-tfal kollha bla snien jgħidulek għax jagħtuhom xi ħaġa xi jxommu biex ma jħossux il-ġuħ! U tibda tgħid imma possibbli din hija r-realtà ta’ tfal li qed jgħixu fl-Unjoni Ewropea!   Again hawnhekk qed nitkellmu fuq numru sostanzjali ta’ persuni u fuq realtà li verament twaħħxek. Meta mmur f’pajjiż jien ninsisti li mmur nara dawn is-settlements u nitkellem mal-gvernijiet lokali ħalli nkun nista’ nifhem aħjar għalxiex mhux qegħdin naraw progress minkejja l-fondi li jingħataw.  

Mill-istrateġija tal-ugwaljanza bejn il-ġeneri ħriġna mill-ewwel inizjattivi leġiżlattivi dwar it-trasparenza tal-pagi. It-trattati jgħidu li l-irġiel u n-nisa għandhom ikunu mħallsin l-istess però nafu wkoll li m’hemm l-ebda pajjiż li għandu l-medja tal-pagi tan-nisa daqs jew iktar minn tal-irġiel. Apparti minn hekk nafu wkoll li l-gender pay gap hija ta’ 13%, però agħar minn hekk imbagħad għandek il-gap fil-pensjonijiet li hija ta’ madwar 30%! Din id-direttiva ovvjament mhijiex il-beyond and all u mhux se nsolvu l-problema tal-gender pay gap biha imma għallinqas hija pass importanti sabiex naraw li meta għandek trasparenza fil-pagi inti tista’ almenu tqabbel. 

Pereżempju l-inqas li tkun fis-Servizz Pubbliku li huwa l-ikbar employer u din tista’ issir pereżempju permezz tal-performance bonus li kif nafu jkun għad-diskrezzjoni tal-Permanent Secretary. Però meta tħares lejn is-Servizz Pubbliku, li huwa l-ikbar employer, tara li hemmhekk m’hemmx. Però fil-kumplament għandek din il-gender pay gap. U allura qegħdin ngħidu li jekk ikun hemm it-trasparenza bħalma hemm fis-Servizzi Pubbliċi ta’ madwar l-Unjoni Ewropea dak ikun pass importanti sabiex nindirizzaw din is-sitwazzjoni. Ovvjament kien hemm id-direttiva tal-work life balance li tikkontribwixxi wkoll għaliex nafu li ħafna nisa jaħdmu sigħat inqas meta jkollhom it-tfal. Għandek ħafna nisa li jaħdmu part-time u l-leave tal-maternità jeħduh kollu u allura kellna din il-Work Life Balance Directive li kellha tiġi transposed f’Awwissu li għadda. 

Hemm pajjiżi li qegħdin inkellmuhom għax għadhom ma daħħlux din id-direttiva. Din id-direttiva se tgħin anke kulturalment għax meta inti ddaħħal direttiva jew liġi tkun qed tbiddel ukoll il-kultura għax nibdew inħarsu lejn modi differenti ta’ kif norganizzaw il-ħajja privata tagħna u ta’ kif nibbilanċjawha mal-ħajja tax-xogħol tagħna. Għalhekk din id-direttiva se tgħin f’dik id-direzzjoni wkoll. 

Meta nħarsu b’mod longitudinal lejn il-working life ta’ mara u ta’ raġel naraw li jekk dawn bdew jaħdmu flimkien bl-istess kwalifiki, meta jispiċċaw mix-xogħol tagħhom insibu li r-raġel ikun qala’ aktar flus mill-mara. U waħda mir-raġunijiet hija din tal-interruzzjonijiet u fejn il-mara titlef promotion għax tkun qiegħda fuq maternity leave pereżempju. Dawn huma kollha realtajiet li naraw. Imbagħad fl-istess ħin ngħidu lin-nisa biex ikollhom aktar tfal għax hemm bżonn li jkollna aktar tfal! U f’Malta għandna l-iktar rata baxxa ta’ fertilità. Issa x’se jagħmlu n-nies? Qed ngħidulhom li hemm bżonn li jkollhom aktar tfal u fl-istess nifs qed ngħidulhom li għandna bżonnhom fis-suq tax-xogħol! 

Malta hija eżempju tajjeb ħafna fejn jidħol iċ-childcare. Fil-fatt pajjiżna huwa l-unika pajjiż fl-Unjoni Ewropea li joffri childcare bla ħlas. B’dan l-esperiment li beda fl-2014 rajna żieda tajba ħafna ta’ nisa jidħlu lura fid-dinja tax-xogħol għax qabel kellek ħafna nisa li lanqas kien jaqblilhom jidħlu jaħdmu u jħallsu taċ-childcare għax bid-differenza li kien se jibqagħlhom they might as well jibqgħu d-dar bit-tfal milli jaħdmu. L-istrutturi li għandna mhumiex biżżejjed biex ngħidu lill-familji li għandna bżonn ta’ aktar tfal imma nipprovdu l-istrutturi meħtieġa sabiex ikunu jistgħu jagħmlu dan. Jiġifieri mhux iċ-childcare biss. Hemm il-breakfast clubs u dawn l-affarijiet kollha. Ma ninsewx li mhux kulħadd jaħdem l-istess ħinijiet, jiġifieri rridu naraw li l-ħin tax-xogħol ikun jaqbel mas-servizzi li qed jiġu pprovduti ħalli n-nisa u l-irġiel ikunu jistgħu jibqgħu fuq il-post tax-xogħol. Nerġa’ ngħid li fadal ħafna x’isir però din id-direttiva tal-pay transparency se tkun pass ieħor f’dik id-direzzjoni. Aktar qabel semmejtilkom l-ammont ta’ nisa li jistgħu jkunu fis-suq tax-xogħol u li mhumiex. Għalhekk importanti li nindirizzaw kull aspett li nistgħu nindirizzaw ħalli nirrimedjaw din is-sitwazzjoni. 

Kellna mbagħad id-direttiva tal-women on boards, fejn allura issa qegħdin naraw li se jkollna iktar nisa f’postijiet ta’ deċiżjonijiet. Jien kuntenta ħafna li Malta għamlet dan il-pass f’dan il-Parlament u din kienet xi ħaġa li dejjem imbuttajt għaliha u ppruvajt indaħħalha f’bosta programmi elettorali! U fl-aħħar irnexxieli ndaħħlha fl-aħħar wieħed li kkontribbwixxejt għalih fl-2017. Nieħu gost nara r-riżultat li intom li qegħdin hawnhekk minħabba dan il-mekkaniżmu qegħdin tagħtu prova li għandna nisa li huma kapaċi imma għax it-tellieqa hi dik li hi ... Però li hu importanti u li dejjem sħaqt fuqu jien minn meta konna qegħdin nippjanaw kif se jsir dan il-mekkaniżmu, way back xi 15-il sena ilu, hu li dawk in-nisa li se jidħlu l-Parlament b’dan il-mekkaniżmu jkunu għaddew mill-proċess ta’ kampanja elettorali ħalli mhux isibu ruħhom fil-Parlament ... Jekk se jkunu runners up ifisser li għamlu l-kampanja imma ma ġabux biżżejjed voti biex ikunu eletti però jkunu ħabbtu l-bibien tan-nies u ħassew il-polz tal-poplu. Għalija meta tkun għaddejt minn dak il-proċess inti se tirrappreżenta lin-nies b’mod li se twassal il-vuċi tagħhom għax tkun proprju smajt il-vuċi tagħhom. Dak kien punt importanti ħafna u fil-fatt issa qed naraw li ħadem. U verament ħadt gost li ħadem għax qabel meta kienu jistaqsuni x’persentaġġ ta’ nisa għandna fil-Parlament tagħna kont nistħi nweġibhom. Issa qegħdin f’pożizzjoni ħafna aħjar.

Din id-direttiva tal-women on boards kienet ilha għaxar snin li ġiet ippreżentata mill-Kummissarju Redding u issa fl-aħħar wasalna biex indaħħluha fuq livell Ewropew.  Importanti ħafna hija l-care strategy li ppreżentajna f’Settembru li għadda u hija importanti għal ħafna raġunijiet. Jekk tħares mill-perspettiva tan-nisa naraw li 90% tan-nies li jaħdmu fil-care sector huma nisa. U l-kondizzjonijiet tax-xogħol tal-carers, ħafna drabi meta settur ikun ippopolat minn ħafna nisa jispiċċa qisu Cinderella! Issa nafu li dan il-qasam huwa importanti ħafna. Kif nafu l-Ewropa qiegħda tixjieħ u allura żgur li se jkollna bżonn aktar carers. 

Irridu li n-nisa jidħlu fid-dinja tax-xogħol u allura rridu aktar carers għat-tfal. Fil-fatt qegħdin nitkellmu fuq deinstitutionalization tal-persuni b’diżabilità li jfisser li jekk dawn il-persuni se nżommuhom fil-komunità għandna bżonn il-carers li jkunu fil-komunità.   Nitkellmu ħafna fuq independent living imma independent living għandu bżonn is-sapport. Jiena fan kbira tad-deinstitutionalization għax la rrid nara tfal, la rrid nara persuni b’diżabiltà u lanqas irrid nara anzjani fl-istituzzjonijiet. Imma kif se ssolviha din jekk ma jkollokx care sector li huwa b’saħħtu, li huwa serju, li n-nies li qegħdin jaħdmu f’dan is-settur huma stmati u għandhom kondizzjonijiet tax-xogħol tajbin? Aħna qegħdin inħarsu lejn il-kondizzjonijiet tax-xogħol tal-carers. Kif qegħdin taraw ħaġa marbuta mal-oħra; il-carers, in-nisa fil-post tax-xogħol, in-nisa biex ikollhom aktar tfal, id-deinstitutionalization ta’ persuni b’diżabiltà u l-persuni b’diżabilità fid-dinja tax-xogħol. Kollox huwa linked. Però ħafna mill-bażi tagħha hija fuq is-settur tal-care. U kif għedtilkom dan huwa settur li għandu 90% minnu magħmul min-nisa. Apparti mbagħad li għandek diversitajiet oħra fih dan is-settur; għandek ħafna immigranti u nies minn pajjiżi terzi għax il-pajjiżi Ewropej ma jsibux biżżejjed nies li lesti li jidħlu f’dan is-settur. U allura għandna wkoll dipendenza fuq dawn il-persuni.

Fil-Care Strategy ħarisna lejn it-targets ta’ Barcellona għax dawk issa saru antiki u għandhom 20 sena. Hemmhekk għollejna t-targets ta’ kemm pajjiż irid ikollu għaċ-childcare għaliex nemmnu li l-ħarsien tat-tfal huwa pilastru ewlieni f’dawn ir-realtajiet kollha li qegħdin insemmu. Mhux l-inqas ukoll għax in-nanniet, fejn qabel inti stajt isserraħ fuq l-extended family, illum n-nanniet għadhom attivi ħafna fil-karriera tagħhom.  U allura dawn huma kollha realtajiet li rridu nindirizzaw. Qegħdin naraw dan it-tibdil demografiku mgħaġġel li jfisser li jista’ jkollna poplu aktar anzjan, bil-ħteġijiet kollha li dan iġib miegħu.

Direttiva oħra li qegħdin naħdmu fuqha hija tal-vjolenza kontra n-nisa. F’dawn l-aħħar snin, speċjalment waqt il-pandemija, rajna żieda inkwetanti ħafna ta’ każijiet ta’ vjolenza abbażi tal-ġeneru u vjolenza domestika, mhux l-inqas għax ħafna mill-vittmi kienu confined ġo spazju ristrett ma’ min qed jabbużahom. U kien diffiċli biex tirrapporta. Aħna kien ikollna laqgħat ta’ kuljum online - ovvjament dak iż-żmien tal-pandemija - mal-ministri inkarigati biex insibu modi kif il-vittma jista’ jagħmel rapport. Fil-fatt sibna mod fejn dak li jkun jista’ jmur jagħmel ir-rapport tiegħu fl-ispiżerija. Mela inti tgħid li sejjer tixtri l-mediċina imma fil-verità tmur tirrapporta. Jidhirli li din kienet idea ta’ Spanja għax ovvjament kellhom dawn is-sitwazzjonijiet. Però nafu kemm nafu fuq is-sitwazzjoni qatt ma nafu is-sitwazzjoni eżatta għax il-vjolenza abbażi tal-ġeneru tibqa’ l-iktar crime under reported. Jiġifieri ma nistgħux ngħidu eżatt x’inhi s-sitwazzjoni. Li naf hu li jien ilni 30 sena naħdem f’dan is-settur u n-numri huma dawk li huma. Fuq livell dinji, skont il-United Nations, nafu li 5 nisa jinqatlu kull siegħa! F’din is-siegħa li qegħdin nitkellmu hawnhekk se jinqatlu 5 nisa! Il-biċċa l-kbira tagħhom ikun mill-partner intimu tagħhom. Il-United Nations jagħmlu ħafna xogħol fuq vjolenza domestika u aħna mal-United Nations għandna l-proġett Spotlight fejn nagħtu fondi anke barra mill-Unjoni Ewropea. Awareness hemm ħafna, però ir-realtà tibqa’ li din hija l-iktar under reported crime u li għandna din il-problema ta’ vjolenza abbażi ta’ ġeneru u vjolenza domestika.

Fl-Unjoni Ewropea fadlilna sitt stati membri biss li għadhom ma rratifikawx il-Konvenzjoni ta’ Istanbul. L-Unjoni Ewropea ffirmat din il-Konvenzjoni fl-2017 meta Malta kellha l-Presidenza, però għadna ma rratifikajnihiex għax fadal dawn is-sitt pajjiżi. Jiġifieri qegħdin fil-proċess li nirrattifikawha u qegħdin fil-proċess li naslu għall-aħħar tas-sena u b’hekk ikun hemm ir-ratifikazzjoni meħtieġa. F’Marzu tas-sena l-oħra nidejna proposta biex tindirizza din il-problema billi fost affarijiet oħra tindirizza numru ta’ protezzjonijiet għall-vittmi, fosthom billi tikkriminalizza l-vjolenza kontra n-nisa online, tiddefinixxi sess mingħajr kunsens bħala stupru - dik li qabel konna ngħidu no means no u llum qed ngħidu only yes is yes - u tesiġi numru ta’ miżuri preventivi kontra l-vjolenza fuq in-nisa u l-vjolenza domestika. 

Aktar tard din is-sena l-Kummissjoni se tniedi rakkmandazzjoni kontra prattiċi ta’ ħsara kontra nisa u bniet bħall-isterilizzazzjoni sfurzata u l-female genital mutilation. Jien kont naf b’każijiet fejn tfajliet li ġejjin minn pajjiżi terzi jerġgħu jmorru f’pajjiżhom u wara ftit jerġgħu lura. Li jkun ġara hu li dawn ikunu marru pajjiżhom biex issirilhom il-female genital mutilation. Fuq din kont tkellimt ma’ għalliema u din kienet qaltli li ndunat li t-tfajla kienet mibdula u kienet damet ħafna ma tiġi l-iskola. Ovvjament għandek nies li ġejjin minn dawn il-pajjiżi li għandhom din il-prattika u għalhekk bħala Unjoni Ewropea se nagħmlu leġislazzjoni fuqha. 

Rigward il-persuni b’diżabiltà ma nistgħux nitkellmu fuq ugwaljanza jekk ma nitkellmux fuq Unjoni Ewropea mingħajr ostakli biex persuna tkun tista’ tgħix b’dinjità u tkun tista’ tilħaq il-potenzjal kollu tagħha. Essenzjalment dak kollu li qegħdin nitkellmu fuqu hawnhekk, u allura r-reasonable accomodation u d-deinstitutionalization ... Meta inti qiegħed fil-komunità iżjed se tagħmel kuraġġ biex taħdem u biex tkun parti minn dik il-komunità mentri jekk qiegħed f’istituzzjoni u inti taf li ħajtek se tqattaha hemmhekk ... Aħna ma naħsbux li dan huwa l-ideali u minn riċerka li saret sibna li dan mhuwiex dak li jixtiequ n-nies. Kemm meta nitkellmu fuq anzjani u kemm meta nitkellmu fuq persuni b’diżabilità t-triq li trid tieħu l-Unjoni Ewropea hija dik ‘il barra mill-istituzzjonijiet. Però kif semmejna diġà biex tkun tista’ tagħmel dan irid ikun hemm l-istrutturi li jagħtu s-sapport lil dawn in-nies. Il-persuni b’diżabilità għadhom jiffaċċjaw ħafna ostakli biex jeżerċitaw id-drittijiet tagħhom, inkluż id-dritt tax-xogħol, u għalhekk hemm bżonn ta’ aktar impenn biex nużaw il-potenzjal kollu tat-talenti li għandna. Għalhekk għedt li tkun is-soċjetà li tiddiżabilitak għax inti t-talent tiegħek hemmhekk ikun imma ma tkunx tista’ tesprimih minħabba ċ-ċirkostanzi li tkun fihom.

Hemm bżonn li titkompla l-ħidma biex persuni b’diżabilità jkunu jistgħu jgħixu ħajja indipendenti fil-komunità u rridu nkunu ta’ sostenn għall-istati membri fil-ħidma tagħhom biex inaqqsu d-dipendenza fuq l-istituzzjonijiet. U għal dan il-għan il-Kummissjoni se tniedi linja gwida filwaqt li sena oħra se nvaraw framework of excellence għas-servizzi soċjali għall-persuni b’diżabilità. Għalhekk importanti li nagħmel l-istess appell li nagħmel f’kull stat membru li nżur u ċjoè biex isir dak kollu li huwa possibbli biex ikun hemm dan il-proċess ta’ deinstitutionalization. U Malta fl-istrateġija nazzjonali tagħha għad-drittijiet tal-persuni b’diżabilità kommessa li tvara din l-istrateġija.
Irridu naħdmu wkoll biex il-moviment ħieles fl-Unjoni Ewropea jkun verament jista’ jitgawda minn kulħadd għax kulħadd għandu dritt għall-moviment ħieles. Imma fir-realtà hawn nies li ma jistgħux igawdu minn dan id-dritt u għalhekk aktar tard din is-sena se nkunu qegħdin nipproponu l-European Disability Card li se tibni fuq il-proġett pilota li Malta diġà hija parti minnu. Din il-card se tkun qiegħda tagħti l-istess drittijiet għall-persuni b’diżabilità f’kull stat fejn tidħol kultura, sport u trasport fost affarijiet oħra.  Ovvjament iktar ma nistgħu nagħmlu affarijiet fiha din aktar il-persuni b’diżabiltà jkunu jistgħu jgawdu minn dan il-freedom of movement. Jien ngħidlek iva għandek dak id-dritt imma mbagħad once li mort f’pajjiż li m’għandux aċċessibiltà għal dawn l-affarijiet, speċjalment meta ssiefer u tmur għall-kultura, għall-isport, eċċ., ... Jekk inti dawn mhumiex aċċessibbli għalik inutli ngħidlek tista’ tmur f’liema pajjiż trid fl-Unjoni Ewropea għax ma jkollokx l-aċċessibiltà. U allura qed nippruvaw kemm jista’ ikun narmonizzaw dawn l-affarijiet sabiex il-persuni b’diżabiltà jkollhom aktar aċċess.  

Varajna wkoll l-employment package - li diġà tkellimt fuqu - biex naraw li din l-awtonomija, din l-indipendenza, din id-deinstitutionalization li qegħdin nitkellmu fuqha fil-konfront tan-nies b’diżabilità ... Inti l-iktar indipendenza li jista’ jkollok hi li tkun finanzjarjament indipendenti u li jkollok ix-xogħol. Din ngħiduha fil-qasam tal-persuni b’diżabiltà u fil-qasam tan-nisa u għandha konnessjoni kbira mal-vjolenza fuq in-nisa. Fil-fatt ġieli tiġi xi mara tkellmek fuq l-istejjer ta’ vjolenza fuqha u tibda tistaqsi lilek innifsek kif din tibqa’ ma’ dak ir-raġel imma mbagħad tinduna li din tkun finanzjarjament dipendenti fuq l-aggressur tagħha! Allura l-indipendenza finanzjarja hija importanti dejjem għal kull ċittadin u ċittadina. U f’dan il-każ tal-employment package inti se jkollok id-dinjità tax-xogħol, hi x’inhi r-realtà tiegħek. Jekk inti għandek diżabilità irridu naraw through this employment package li qegħdin naġevolaw biex iktar nies b’diżabiltà ikollhom aċċess għall-post tax-xogħol. 

Ovvjament biex nirnexxu jrid ikollok l-employers on board. Jiddispjaċini – din niltaqa’ magħha fi stati membri differenti – meta nara employers li lesti jħallsu l-multa biex ma jkollhomx nies b’diżabilità jaħdmu magħhom! Malta wkoll għandna l-liġi biex timpjega ċertu numru ta’ nies b’diżabilità għax inkella jkollok tħallas multa. Jiġifieri mhux talli mhumiex qegħdin jitkellmu fuq reasonable accomodation u fuq li jagħmlu l-post aċċessibbli għal kulħadd ... Għall-bidu jkun hemm bżonn ta’ facilitator biex din il-persuna tkun tista’ tadegwa lilha nnifisha għall-post tax-xogħol. Jiġifieri għad fadal ħafna x’nagħmlu f’dan is-settur biex dan it-talent li għandhom il-persuni b’diżabiltà li jistgħu jaħdmu u li jkunu jistgħu jikkontribwixxu fis-soċjetà ... Allura jiġi l-argument ekonomiku li dawn mhumiex dipendenti fuq is-soċjetà u li allura trid issostnihom imma għandhom id-dinjità tax-xogħol u jistgħu jmantnu lilhom infushom. Kif tkellimt dalgħodu għandek spectrum ta’ diżabilità, jiġifieri hawnhekk qed nitkellem b’mod ġenerali, però nafu li hemm ħafna ħela, li hemm ħafna nies li għandhom diżabilità li jixtiequ jkunu fid-dinja tax-xogħol imma li m’għandhomx aċċessibilità. U aħna għal dawk qegħdin nitkellmu.   

Ovvjament il-ġlieda kontra d-diskriminazzjoni tiddependi ħafna mill-ħidma ta’ istituzzjonijiet indipendenti li jkunu jistgħu mhux biss jgħinu lill-vittmi meta dawn imorru quddiemhom bil-każijiet tagħhom imma li jkollhom ukoll rwol dirett fil-prevenzjoni tad-diskriminazzjoni. U allura l-equality bodies madwar l-istati membri tal-Unjoni Ewropea għandhom poteri li jvarjaw ħafna; f’ċerti pajjiżi huma b’saħħithom, huma indipendenti mill-Gvern u għandhom ir-riżorsi biex jaħdmu filwaqt li f’pajjiżi oħra m’għandhomx din is-saħħa. Fil-fatt ivarja ħafna anke l-ammont ta’ riżorsi li jingħataw dawn l-istituzzjonijiet biex joperaw. Ovvjament jekk inti trid li xi ħaġa taħdem trid tagħtiha r-riżorsi. Mhux imbilli noqogħdu ngħidu li għandna s-setup f’postu għax jekk ma nagħtux ir-riżorsi li hemm bżonn ikun kollu ta’ xejn! U għalhekk ħassejna l-bżonn li jkun hemm numru ta’ standards minimi madwar l-Unjoni Ewropea ħalli nassiguraw li kull persuna li għaddejja minn diskriminazzjoni tkun tista’ issib protezzjoni u difiża xierqa, tkun fejn tkun fl-Unjoni Ewropea.   

F’Diċembru li għadda kont ħabbart żewġ proposti li huma intiżi għal dan il-għan u allura biex isaħħu lil dawn l-equality bodies. Meta kien għadni ministru hawnhekk kont poġġejt abbozz ta’ liġi li jistabilixxi l-Kummissjoni għad-Drittijiet tal-Bniedem u l-Ugwaljanza kif ukoll abbozz ta’ liġi ieħor fuq l-ugwaljanza f’Malta. Għalhekk se nieħu din l-opportunità sabiex nappella lill-Parlament Malti ħalli jmexxi fuq dawn iż-żewġ abbozzi ta’ liġi. Irrid ngħid li dawn iż-żewġ abbozzi għandhom l-appoġġ u I dare say it-tifħir tal-Kummissjoni ta’ Venezja, u allura jekk immexxu fuq dan iż-żewġ abbozzi Malta sservi ta’ eżempju favur l-ugwaljanza anke f’dan il-qasam. 

Nappella biex iż-żewġ naħat tal-Kamra jingħaqdu fuqha din għaliex fejn tidħol l-ugwaljanza, fejn jidħlu nies vulnerabbli u fejn jidħlu nies li qiegħda ssir diskriminazzjoni fuqhom ma rridux inħarsu bil-lenti tal-kulur politiku tagħna imma rridu ningħaqdu flimkien ħalli dawn in-nies ikunu jistgħu jgħixu ħajja suret in-nies, ħajja bħal ħaddieħor u ħajja lil hinn mid-diskriminazzjoni. B’hekk il-pajjiż kollu - mhux il-Gvern jew l-Oppożizzjoni - jiggwadanja minn dan għax kif għedna għandna ħafna riżorsi moħlija minħabba din id-diskriminazzjoni li ma tħallix lil ċerti persuni sabiex jilħqu l-potenzjal kollu tagħhom. U allura nixtieq nara li jkun hemm qbil bejn Gvern u Oppożizzjoni fuq dawn iż-żewġ abbozzi għaliex fl-aħħar mill-aħħar se jkunu ċ-ċittadini Maltin li se jirbħu. Jekk ningħaqdu flimkien Malta tkun rebħet favur li mmexxu dan il-pajjiż b’mod li kull persuna, twieldet taħt liema ċirkostanzi twieldet, tkun tista’ tilħaq il-potenzjal tagħha. Inti tista’ titwieled b’diżabilità u tista’ taqbdek diżabilità matul ħajtek għax ikollok xi inċident jew għax tkun kbirt fl-età jew għax timrad. Dawn huma realtajiet li kull familja tista’ tidentifika u allura meta Malta jkollha din il-leġiżlazzjoni se tkun qiegħda tgħolli l-aċċess ta’ kull ċittadin Malti sabiex jilħaq il-potenzjal kollu tiegħu.

Xtaqt ngħid xi ħaġa wkoll fuq hate speech u hate crime. Kif nafu, minkejja l-progress li sar, għadna ‘l bogħod milli jkollna soċjetajiet inklussivi, u agħar minn hekk għad għandna ħafna persuni li għadhom jisfaw vittmi ta’ vjolenza fiżika jew verbali sempliċement għax huma min huma! Jekk huma nisa, jekk huma persuni b’diżabilità, jekk huma persuni b’orjentazzjoni sesswali differenti jew jekk huma anzjani. Nafu li hemm ħafna realtajiet oħrajn fejn nies jispiċċaw vittmi ta’ hate speech u ta’ hate crime.  Anke fuq id-dehra tagħhom jispiċċaw ibatu. Nafu li għandna ħafna żgħażagħ li qed jgħaddu minn diffikultà kbira b’din il-hate speech permezz tal-internet. Din hija xi ħaġa li rridu nħarsu lejha sew għax qed ikun hemm riżultati verament koroh minħabba din ir-realtà! 

Fil-fatt matul dan il-mandat qegħdin naħdmu sabiex naraw kif se nindirizzaw dawn il-problemi ta’ hate speech u ta’ hate crime. Ħabbarna emenda fit-trattati sabiex l-Unjoni Ewropea tkun tista’ tipproponi liġijiet kontra din il-marda soċjali. Għad m’hemmx l-unanimità li għandna bżonn mill-istati membri biex isir dan it-tibdil, però nieħu gost nara li Malta kienet minn ta’ quddiem sabiex tagħti viżibilità lil din il-problema fuq livell Ewropew. Fi żmien fejn fl-Ewropa qegħdin naraw li kotba jiġu pprojbiti għax jitkellmu fuq forom differenti ta’ familji u fejn qed naraw attakki fuq minoritajiet għal skopijiet politiċi hemm bżonn li dawk fuq in-naħa tal-mogħdrija u fuq in-naħa tal-inklużjoni nitkellmu aktar għax ir-realtà hija kerha wisq. Anke fuq bażi ta’ razza u fuq bażi ta’ minoritajiet hemm ħafna mibegħda, li ovvjament mhux se tikkontribwixxi sabiex ikollna soċjetajiet li jistgħu javvanzaw fis-serenità u fid-dinjità li għandu jkollu ċittadin u ċittadina li twieldu kif twieldu.   

Ovvjament huwa ta’ pjaċir għalija li nara lil Malta tospita l-Europride din is-sena, u għalhekk inħares ‘il quddiem sabiex inkun magħkom hawnhekk bħalma kont f’pajjiżi oħra fl-Ewropa fejn saret din l-attività. Nieħu gost nara li Malta hija ta’ eżempju fejn tidħol leġiżlazzjoni f’dan is-settur u nieħu gost nara pajjiżi Ewropej oħrajn, speċjalment fejn tidħol ir-repairative therapy, li qed iħarsu lejn il-mudell ta’ leġiżlazzjoni Maltija biex huma jkollhom din it-tip ta’ leġiżlazzjoni. Nafu li din it-terapija qiegħda tħassar ħafna żgħażagħ. U kien dan li ġiegħelni nressaq abbozz ta’ liġi f’dan is-sens! Meta kont ministru hawnhekk rajt il-ħsara li tagħmel din is-so called ‘repairative therapy’ li fil-verità mhi riparattiva xejn! Jekk m’hemmx x’issewwi ma tistax tagħti terapija biex issewwi! 

Dan huwa biss eżempju wieħed imma nieħu gost nara pajjiżi li qegħdin jimxu fid-direzzjoni fejn qed jagħmlu din it-tip ta’ leġiżlazzjoni. Min-naħa l-oħra jiddispjaċini nara pajjiżi li qed jagħmlu passi lura. Fil-fatt fl-Unjoni Ewropea għandek pajjiżi avvanzati li qed ikomplu javvanzaw f’dan il-qasam u għandek pajjiżi li qegħdin jaqgħu lura. There is so much li l-Kummissjoni Ewropea tista’ tagħmel għax ħafna minn dawn il-liġijiet huma kompetenza tal-istati membri. Però aħna rridu nkomplu nitkellmu u ngħidu li jekk m’intix qed tirrispetta l-valur tal-ugwaljanza, li huwa valur importanti ħafna għall-Unjoni Ewropea, allura nsibu diffikultà sabiex nagħtuk il-fondi ħalli tagħmel proġetti li qed imorru kontra dak li huwa daqshekk importanti għall-Unjoni Ewropea! 
Min-naħa tiegħi naħseb li għedt biżżejjed. L-għan tagħna bħala Unjoni Ewropea u bħala union of equality huwa li nħarsu lejn id-diversità bħala saħħa u mhux bħala xi ħaġa li għax nara lil xi ħadd differenti allura dak l-għadu tiegħi jew dak għandi nkasbru jew inħares lejh b’mod li nippretendi li ma jkollux id-drittijiet li għandha l-kumplament tas-soċjetà. Id-diversità hija saħħa fejn nużaw it-talenti ta’ kulħadd, mhux biss saħħa soċjali imma saħħa ekonomika wkoll għax kif semmejt aktar qabel meta għandek id-diskriminazzjoni, kemm jekk hi fuq nisa fuq il-post tax-xogħol, kemm jekk hi fuq persuna b’diżabilità u kemm jekk hi fuq orjentazzjoni sesswali, inti dejjem qed titlef minn dak it-talent li tkun investejt fih bħala pajjiż.  

Għalhekk huwa importanti li naraw li dawn l-leġiżlazzjonijiet li qed insemmu li jsiru fil-pajjiżi kollha tal-Unjoni Ewropea jissaħħu għax mhux biss hemm il-moralità tagħha li kull persuna għandha tkun megħjuna mis-soċjetà u mill-gvernijiet ħalli tilħaq il-potenzjal kollu tagħha imma għandek ukoll l-argument ekonomiku għax pajjiż se jissaħħaħ billi jkollu l-kontribut ta’ kulħadd mingħajr diskriminazzjoni. Meta qed tiddiskrimina qed titlef dak il-kontribut. Nieħu gost li l-President Von Der Layen kellha din il-foresight li qiegħda tara u mmappjajna flimkien l-oqsma fejn bħala Kummissjoni nistgħu naħdmu mal-istati membri ħalli mmexxu dan is-settur ‘il quddiem. Anke l-isforz li għamlet sabiex tagħti l-eżempju fejn tidħol l-ugwaljanza tal-ġeneru, apparti li hi kienet l-ewwel President mara tal-Kummissjoni Ewropea, però ovvjament dak mhux ġej minnha imma min għażel lilha bħala President, imma mbagħad hi kompliet. U mhux biss għamlet kulleġġ li huwa gender balanced imma għamlet ukoll Kummissarju għall-Ugwaljanza. 

Jiena naħseb li l-eżempju għandu jkaxkar u mhux biss fil-forma imma anke fis-sustanza għax kien hemm is-sapport għall-istrateġiji li ridt immexxi ‘l quddiem u għad-direttivi li ridt nippreżenta. U dan għandu jservi ta’ eżempju għall-istati membri biex kull stat membru jagħmel daqsxejn stock taking u jara fejn irid isaħħaħ ix-xogħol tal-pajjiż partikolari f’dan il-qasam. Grazzi.

IĊ-CHAIRPERSON: Dr Dalli, nirringrazzjak ħafna ta’ din l-ispjega għax vera dħalt fid-dettall u stajna napprezzaw ix-xogħol siewi li qiegħda tagħmel. Issa se ndur għall-kollegi ħalli nara għandhomx xi mistoqsija x’jagħmlu. L-Onor. Graziella Attard Previ.

ONOR. GRAZIELLA ATTARD PREVI: L-ewwel nett nirringrazzjak Dr Dalli. Min-naħa tagħna dejjem huwa ta’ pjaċir li nisimgħu bix-xogħol li qiegħda twettaq. Żgur li dan huwa xogħol komprensiv ħafna. Jien xtaqt nagħmillek xi mistoqsijiet u għandi wkoll xi kummenti x’nagħmel. Meta kont qiegħda titkellem fuq dawk il-pajjiżi li fl-Unjoni Ewropea lanqas biss għandhom ministeru għall-ugwaljanza tista’ forsi tgħidilna kemm hemm pajjiżi minn dawn jew inkella fejn dan il-ministeru jaqa’ – kif inhu fil-każ ta’ Malta – taħt ministeru ieħor?

Mistoqsija oħra hija marbuta mad-direttiva tat-transparency tal-paga; din diġà għaddiet jew inkella sa meta trid tiġi transposed mill-istati membri? Tkellimt ukoll fuq in-nies Roma u għedtilna li hawn madwar 600 miljun persuna Roma. Għandna indikazzjoni ta’ kif inhuma mqassmin u liema huma l-aktar pajjiżi li għandhom dawn in-nies? Tara xi trend fejn qisu f’ċerti pajjiżi hemm aktar minn dawn in-nies? Għedt ukoll li l-Unjoni Ewropea tagħti fondi lil dawn in-nies imma lil min qegħdin jingħataw? Jingħataw lill-gvern stess ta’ dak il-pajjiż li mbagħad jara kif se jiġu indirizzati l-bżonnijiet tan-nies Roma? Jew inkella għandhom huma stess xi forma ta’ għaqda li l-flus imorru direttament għandhom?  

Ħadt pjaċir ħafna li semmejt il-gender mechanism u forsi taf li jiena kont involuta b’mod dirett f’dan il-mekkaniżmu. Naqbel ħafna miegħek li kien wasal iż-żmien li tingħata din l-injection għax waħedna ma konniex se naslu biex inkissru u jkun hemm iktar rappreżentazzjoni tan-nisa fil-Parlament, kif inhu xieraq. Kif nafu dan il-mekkaniżmu għandu sunset clause ta’ 20 sena u allura importanti ħafna li ma neħduhx forgranted, li bħal speċi daħħalna xi ħaġa li se tibqa’ hemmhekk. Huwa tajjeb li kull wieħed u waħda minna li qegħdin fil-Parlament, kemm jekk ġejna eletti mill-ewwel jew inkella bil-by election, ma ssirx distinzjoni bejnietna. Għandna opportunità issa li sirna rappreżentanti tal-poplu li naħtfu din l-opportunità u darb’oħra nkissru dik li dejjem għedna li jkun hemm il-power of encumbancy, u allura din id-darba se nkunu nistgħu neliminawha u se nkunu aktar at par.

Xi ħaġa oħra li xtaqt insemmi hija fuq l-institutionalisation. Filwaqt li naqbel ħafna fuq kemm huwa importanti li bħala mudell soċjali mmorru ‘l bogħod kemm jista’ jkun mill-institutionalisation, però nemmen ukoll li xorta rridu nħallu fis-soċjetà xi forma ta’ għajnuna għax dawn il-każijiet dejjem se jkollok minnhom. Il-kunċett tal-institutionalisation inbidel u jekk qabel konna nitkellmu fuq postijiet kbar b’dormitorji kbar, illum qegħdin naraw postijiet iżgħar bi kmamar individwali. Anke l-kelma nbidlet u fil-fatt illum m’għadekx titkellem fuq institution imma fuq home. Però irridu noqogħdu attenti li b’xi mod jew ieħor ma nagħmluhiex one size fits all u li ħadd m’għandu bżonn dik l-għajnuna. Ejjew nassiguraw li dawk in-nies, kemm jekk huma persuni b’diżabilità, kemm jekk huma anzjani, u kemm jekk huma tfal, ikollhom homes li jkunu adattati - fil-fatt hemm il-care standards illum - b’tali mod li jagħtu dak is-sapport qawwi li jkun hemm bżonn. 

Xi ħaġa oħra li tispikka fil-forma moderna hija li inti ma jkollokx programm għal kulħadd imma jkollok individual care plan. Minnu nnifsu dak ukoll imur ‘il bogħod mill- institutionalisation. Din hija xi ħaġa li se noqgħod attenta ħafna kif ngħidha għax ilni naħdem f’dan il-qasam żmien twil. Jiena kont naħdem f’residenzi tat-tfal u għalkemm illum naħdem f’settur ieħor xorta waħda nara li hemm dan il-bżonn. Filwaqt li vera tinstema’ kerha li tiġi institutionalized, però irridu noqogħdu attenti wkoll li ma noħolqux ‘institutionalisation’ within our own home! Noqogħdu attenti li t-tip ta’ kura li tingħata mhux tingħata biex sempliċement inti tibqa’ fil-komunità imma fil-verità tispiċċa inti u l-carer biss. Jiġifieri għalkemm bqajt id-dar u fis-soċjetà trid tibqa’ involut fil-komunità ukoll. U dik xi kultant nibża’ daqsxejn minnha għax tista’ tagħti lok għal abbuż jekk ma noqogħdux attenti. Għalhekk din titlob li jkollna a very robust system. 

Fuq l-equality bodies naf li hawn Malta l-iktar li nsemmu huma l-NCEP u s-CRPD imma dawn mhumiex b’saħħithom biżżejjed sabiex jieħdu ċerta awtorità f’idejhom. Jiena nirreferi diversi każijiet, b’mod partikolari lis-CRPD, però sfortunatament tibda tirrealizza li ma tantx hemm x’jistgħu jagħmlu. Ħafna drabi qishom jeħlu. Naqbel ħafna miegħek li l-equality bodies għandhom bżonn jingħataw ħafna iktar poteri u ħafna iktar saħħa sabiex anke jekk in-nies jirrikorru għandhom ikunu jistgħu jgħaddu ħafna iktar ‘il quddiem.  

Il-bqija fuq l-LGBTIQ u fuq il-conversion therapy nieħu pjaċir ninnota li għadna kemm għaddejna emenda b’mod unanimu. Jiena naqbel miegħek li d-diversità mhux biss għandna nħarsu lejha u niċċelebrawha imma din tagħtina s-saħħa biex inkomplu ningħaqdu. Grazzi. 

IĊ-CHAIRPERSON: Is-Segretarju Parlamentari Rebecca Buttigieg.

ONOR. REBECCA BUTTIGIEG (Segretarju Parlamentari għar-Riformi u l-Ugwaljanza): L-ewwel nett nixtieq nirringrazzja lilek Kummissarju talli qiegħda tkompli bil-ħidma li bdejt hawnhekk fuq livell Ewropew. Żgur li din hija xi ħaġa li se tagħmilna kburin. Ħadt gost ħafna nisma’ dak kollu li qiegħda tagħmel fuq livell Ewropew għaliex aħna dejjem inħarsu lejn l-Unjoni Ewropea qabel infasslu l-politika nazzjonali tagħna. Fil-fatt hemm numru ta’ affarijiet li semmejt inti fejn aħna ħadniehom bħala l-parametri u l-pedamenti u bħala direzzjoni.  

Fil-fatt nidejna l-ewwel strateġija nazzjonali għall-ugwaljanza u l-gender main streaming, proċess li tellaqt inti stess u li issa se jingħata ownership mid-Direttorat għad-Drittijiet tal-Bniedem biex jagħmel reviżjoni sħiħa tal-liġijiet kollha li jinstabu fuq il-karta ħalli neliminaw kull forma ta’ diskriminazzjoni li qatt kienet teżisti abbażi tal-ġeneru. Dan ukoll huwa inkarigat milli jindirizza l-gender pay gap għax kif għedt inti din hija problema u qed inħarsu ukoll sabiex ikollna mentorship programme ħalli ngħinu aktar nisa jidħlu f’kull ambitu, f’kull settur għaliex nafu li hemm diskrepanza f’ċerti setturi. 

Semmejt l-Anti-Racism Strategy li kellna l-ewwel waħda fil-pajjiż u li ġiet inawgurata ftit iktar minn sena ilu. Bħalissa jinstab għaddej ix-xogħol fuqha u qegħdin naħdmu sabiex invaraw it-tieni strateġija ta’ integrazzjoni. Semmejt ukoll il-female genital mutilation, fejn wara li ġiet introdotta l-liġi qed insaħħu l-għarfien fost il-komunità tal-professjonisti tas-saħħa għax sfortuntament qed naraw li xorta m’hawnx biżżejjed għarfien min-naħa tagħhom ħalli jkunu jistgħu jivverifikaw jekk persuna tkunx għaddiet minn din il-proċedura. Qegħdin inħarsu wkoll lejn emendi leġiżlattivi biex nipprojbixxu l-virginity testing. Sal-lum il-ġurnata din għadha mhijiex realtà fil-pajjiż però nafu li aħna, bħall-bqija tad-dinja, irridu nkomplu nilqgħu għal dan il-fenomenu.
Semmejt ukoll il-liġijiet tal-ugwaljanza u bħalma semmejt inti se nkunu qegħdin nerġgħu nressquhom ‘il quddiem. Ħarisna lejn id-direttivi li ħarġet il-Kummissjoni Ewropea abbażi ta’ dawn l-equality bodies u se nkunu qegħdin inressquhom fil-ħin qarib. U allura se jkun hemm żvilupp f’dan is-sens ukoll. Ninsabu għaddejjin b’dak ix-xogħol. Semmejt ukoll il-Women on Board Directive li qegħdin naħdmu fuqha sabiex tiġi transposed kemm jista’ jkun malajr.   

Xtaqt nagħmel żewġ punti fuq il-low fertility rate. Hawnhekk qegħdin nagħtu żewġ messaġġi konflinġenti fil-pajjiż għax filwaqt li qegħdin inħeġġu lin-nisa ħalli jidħlu fis-suq tax-xogħol qed naraw li ovvjament din mhijiex daqshekk faċli jekk inti tixtieq li jkollok familja. Fil-fatt qed naraw li anke aħna, bħala nisa, qegħdin nagħżlu li jkollna tfal ferm iktar tard milli forsi kien tradizzjonalment mistenni minna. U għaldaqstant se naslu f’punt fejn mhux se jkollna biżżejjed persuni fil-pajjiż sabiex ikunu jistgħu jsostnu l-ġenerazzjonijiet li jmiss. Għal dan l-għan ikkummissjonajna studji mill-NCEP li qed isir mill-Università ta’ Malta ħalli naraw li l-irwol tal-gender stereotypes kif qed jilgħab f’dan il-fenomenu u x’tip ta’ għajnuna għandna bżonn nagħtu bħala Gvern biex ngħinu lill-familji ħalli jkollhom aktar tfal.  

Semmejna l-worklife balance u ovvjament din mhijiex kwestjoni ta’ nisa biss imma rridu ngħinu lill-familji jsibu l-bilanċ li għandhom bżonn bejn id-doveri tagħhom ix-xogħol u d-doveri tagħhom bħala ġenituri. Aħna kommessi li nkomplu nsaħħu l-valur tal-ugwaljanza li tħaddan l-Unjoni Ewropea, u għaldaqstant bħala Gvern ħadna deċiżjoni li nidħlu bi sħab mal-każ li fetħet il-Kummissjoni Ewropea kontra l-Ungerija f’dak li għandu x’jaqsam mal-ksur tad-drittijiet fundamentali tal-bniedem. Nagħlaq billi nħares ‘il quddiem sabiex nilqgħuk f’pajjiżna għaċ-ċelebrazzjonijiet tant mistennija tal-Europride.   

IĊ-CHAIRPERSON: Grazzi. L-Onor. Davina Sammut Hili.

ONOR. DAVINA SAMMUT HILI: Kummissarju Dalli, min-naħa tiegħi nifraħlek ukoll għall-kariga tiegħek u bla dubju ta’ xejn qiegħda tagħmel xogħol impekkabbli, kif dejjem għamilt fuq bażi lokali. Min-naħa tiegħi xtaqt ukoll inkompli fuq il-mistoqsija tal-kollega l-Onor. Attard Previ dwar it-trasparenza fil-paga u kif se tiġi indirizzata min-naħa tal-Unjoni Ewropea din id-diskrepanza, li sfortunatament ħafna persuni kellmuk dwarha. Fil-fatt din qiegħda tolqot ħafna lill-familji Maltin u Għawdxin kemm fis-settur tas-saħħa kif ukoll f’setturi oħra.   

L-aħħar mistoqsija tiegħi dwar il-hate speech u l-hate crime strategy. Kif għedtilna inti jidher li s’issa mhux il-membri stati kollha qegħdin on board fuq din l-istrateġija. Forsi hemm xi indikazzjoni għaliex dawn s’issa għadhom mhumiex on board? U min-naħa tagħkom qegħdin tindirizzawha din biex kemm jista’ jkun din l-istrateġija tiġi implimentata? Grazzi.

IĊ-CHAIRPERSON: Issa se nagħmel il-kummenti tiegħi. Min-naħa tiegħi bħala edukatur nista’ ngħidlek li hawn studenti barranin li kellhom female genital mutilation u għalhekk inħoss li bħala pajjiż għandu jkollna iktar għarfien ħalli nkunu aktar inklussivi u nkunu nistgħu nifhmu lil dawn in-nisa li jkunu għaddejjin minn din is-sitwazzjoni. U forsi naħdmu wkoll ma’ ċerti kulturi biex kemm jista’ jkun din l-użanza ma tibqax issir. 

Xi ħaġa oħra li xtaqt insemmi hija li għandna bżonn indaħħlu l-kunċett ta’ boundaryless careers. Aħna mdorrijin li l-karriera tagħna tkun xi ftit lineari u allura fejn jidħlu n-nisa u l-irġiel jistgħu jesploraw metodi oħra ta’ kif iħarsu lejn il-karriera tagħhom. Jistgħu jibdew jaħdmu meta jkunu żgħar, imbagħad jerġgħu jmorru lura għall-istudju, imbagħad jerġgħu jidħlu fid-dinja tax-xogħol. U għaldaqstant mara kif ikollha t-tfal ma jfissirx li ħajjitha waqfet u se jkollha tibqa’ d-dar imma tista’ terġa’ tintegra ruħha fid-dinja tax-xogħol u anke tal-istudju.   

Issemma l-kumment tal-Onor. Attard Previ li forsi hawn ċerti pajjiżi li m’għandhomx ministeru għall-ugwaljanza imma forsi nistgħu nkejlu l-effettività mhux jekk ikollokx ministeru jew le imma kemm hu effettiv dak il-pajjiż biex idaħħal ċerti miżuri. Jista’ jkollok segretarjat minflok ministeru li jkun aktar effettiv fl-opinjoni tiegħi. Xi ħaġa oħra li rrid insemmi hija l-irwol importanti tal-edukazzjoni. Fid-dottorat tiegħi kien ħareġ ċar li ċerti bniet jagħżlu kors ta’ studju mhux ieħor għax idaħħlu f’moħħhom li huwa inutli li jkomplu jistudjaw jekk imbagħad iridu jibqgħu d-dar iduru bil-familja. Inħoss li l-edukazzjoni u anke t-trobbija tat-tfal u r-role models għandhom ħafna x’jikkontribwixxu hemmhekk. Din hija riflessa wkoll fl-Università fejn naħdem għax għandek aktar gradwati nisa milli rġiel imma mbagħad meta tqis kemm għandna professuri nisa nsibu li forsi hemm terz mill-ammont tal-irġiel! U għaldaqstant irridu naħdmu ħafna aktar fuq dak l-aspett. 

Xtaqt nistaqsik ukoll fuq il-hidden disabilities. Jiena nimmilita u naħdem ħafna fuq dan l-aspett. X’inhi l-pożizzjoni tal-Unjoni Ewropea f’dan ir-rigward u fuq l-eradikazzjoni tad-diżabilità bħala sterjotip, speċjalment fejn jidħol il-logo tal-wheelchair? Qisu hawn biss diżabilità waħda u qisu kulħadd mhuwiex mobbli! Jekk mhux sejra żball fejn jidħol logo qiegħda ssir kompetizzjoni fuq livell nazzjonali mill-Ministru Julia Farrugia Portelli ħalli nitbiegħdu minn dan l-isterjotip. 

L-aħħar punt li se nsemmi huwa fuq kif kif inrabbu, fejn irridu ntellgħu t-tfal biex ikunu nisa, rġiel jew persuni li jidentifikaw mas-sess li jixtiequ huma u li napprezzaw it-talenti ta’ xulxin. Naħseb li issa weħilna f’punt fejn għad għandna f’moħħna l-familji ta’ qabel imma fl-istess ħin irridu nlaħħqu mal-bżonnijiet tal-familji tal-lum. U allura anke kif jinqasam ix-xogħol tad-dar wieħed irid irabbi b’tali mod fejn kulħadd jagħmel dak li hemm bżonn isir fid-dar u m’hemm l-ebda rwol id-dar li huwa identifikat mal-mara jew mar-raġel kif kien fil-passat. Grazzi.

DR HELENA DALLI: Dan kollu juri l-interess li għandkom fis-suġġett u qegħdin titkellmu b’ċerta passjoni. Jiena ngħid li l-passjoni hija nofs it-triq għax verament naf li intom tħossu dan is-suġġett u fl-opinjoni tiegħi biex tkun fil-politika trid tkun tħoss dan is-suġġett. U meta tmorru għand il-familji żgur li - bħalma kont niltaqa’ magħhom jien - tiltaqgħu ma’ dawn ir-realtajiet. Meta kien għad kelli 16-il sena kont bdejt nitkellem fuq dawn ir-realtajiet ma’ xi ħadd fil-politika u dan staqsini x’kont beħsibni nagħmel dwarhom. U dik kienet ir-raġuni għalfejn dħalt fil-politika u eventwalment sirt kandidata, Membru Parlamentari, Ministru, eċċ. Għalija huwa essenzjali li inti tiltaqa’ mal-familji u tisma’ u titgħallem għax il-politika hija dwar in-nies. Ma tistax tagħmel il-politika dwar in-nies jekk ma tafx x’inhuma r-realtajiet tagħhom. U l-mod ta’ kif tkellimtu turu li qegħdin fuq l-istess paġna u verament nieħu gost b’dan għax ifisser li dan il-pajjiż se jkompli jaħdem fuq dan il-qasam għax għandu nies li qegħdin jimbuttaw dawn l-iżviluppi li qegħdin insemmu.  

Rigward il-ministeru tal-ugwaljanza bħala Kummissjoni ma nagħmlux naming and shaming ta’ pajjiż, però inġenerali l-punt tiegħi kien il-fatt li l-Kummissjoni għandha portafoll unikament għall-ugwaljanza se tinkoraġixxi u sservi ta’ eżempji għall-istati membri sabiex huma wkoll ikollhom xi ħaġa simili. Anke meta jibdew jaraw ix-xogħol li ħiereġ u d-direttivi li jridu jibdew jippreparaw għalihom u jlaħħqu magħhom u l-politiki li ħerġin ... Meta mbagħad tgħaqqad kollox flimkien, kif tkellimna dalgħodu, fejn ikollok id-diżabilità bħala parti minn dan il-qasam, għalkemm f’ħafna pajjiżi fosthom Malta huma separati l-qasam tal-ugwaljanza u l-qasam tad-diżabilità, però fil-Kummissjoni qegħdin flimkien kif ukoll f’pajjiżi oħra. Però l-pajjiżi li jagħtu importanza lil dan is-settur jagħtuh importanza bil-mod u bil-forma u allura billi jkollhom ministeru apposta. Il-pajjiżi li jagħtuh inqas importanza jgħidulek li huma m’għandhomx bżonnu għax huma kulħadd ugwali. Tiskanta xi kultant dak ikun ir-raġunament li joħorġu bih!  

Ovvjament tisma’ dak l-argument meta titkellem mal-gvernijiet. Meta mmorru fuq missions fil-pajjiżi stati membri ma niltaqgħux mal-Gvern biss imma niltaqgħu mal-Gvern, mal-Oppożizzjoni u mas-soċjetà ċivili. U hemmhekk tisma’ verament dak li jkunu qegħdin iħossu n-nies u l-pressjoni li jkunu qegħdin jagħmlu dawn l-għaqdiet tas-soċjetà ċivili sabiex isaħħu fejn hemm il-ministeru għall-ugwaljanza, u fejn m’hemmx biex dan isir. Fil-fatt nitgħallmu ħafna mis-soċjetà ċivili tal-pajjiżi differenti għax hemmhekk tisma’ in-naħa l-oħra tal-istorja. Ġieli jkunu fuq l-istess paġna, speċjalment fejn ikun qed isir progress f’dak l-istat membru, però fejn ma jkunx qed isir progress tisma stejjer u tinduna li hawnhekk trid taħdem u trid tagħfas aktar.  

Il-pay transparency ġiet approvata llum mill-Kunsill, però ovvjament biex tiġi in vigore trid tieħu ż-żmien. Fil-fatt għandek madwar tliet snin għat-transposition għax din mhijiex xi ħaġa li tgħid lill-istat membru li jrid jitrasponiha minn hawn u xahar ieħor. Ovvjament trid ħafna aġġustamenti u allura jkun hemm dak il-perjodu sabiex kull pajjiż ikun jista’ jitrasponiha. Imma sa tliet snin kull pajjiż irid ikun ittrasponiha din il-liġi.  

Rigward ir-Roma dawn qegħdin imqassmin f’diversi pajjiżi. Għandek pajjiżi li għandhom aktar, fostom ir-Repubblika Ċeka, ir-Rumanija u l-iSlovakkja. Għandek anke fl-Italja u nafu li hemm diskriminazzjoni kbira għax jgħidulek li dawn in-nies jisirqu imma jekk tħares lejn is-sitwazzjoni tagħhom tinduna għalfejn jisirqu. Jekk inti m’għandekx biċċa ħobż x’tagħti lit-tfal u tisraq ħobża biex titma’ lit-tfal tiegħek ... Dawn huma r-realtajiet. Nisimgħu ħafna fl-aħbarijiet dwar il-crimes li jwettqu dawn in-nies però meta tiltaqa’ magħhom u tmur fil-komunità tagħhom tinduna għalfejn jagħmlu hekk! Ma tantx għandek politiċi li jmorru jżuru lil dawn is-soċjetajiet. Pereżempju fil-Parlament Ewropew hemm żewġ MEPs li jkellmuni ħafna, wieħed mis-Slovakkja u l-ieħor mill-Ġermanja, li jiġġieldu ħafna għad-drittijiet tan-nies Roma għax huma ħarġu minn dawk il-komunitajiet. 

Meta tmur hemmhekk u tara d-diskriminazzjoni li teżisti, speċjalment meta tara s-segregazzjoni tal-iskejjel imma anke tal-kumplament taċ-ċittadini. Ma nistgħux nagħmlu distinzjoni bejn ċittadin u ċittadin. Pereżempju jkollok ġenituri li jgħidulek li ma jridux li t-tfal tagħhom mat-tfal Roma għax dawn maħmuġin. Però meta tmur hemmhekk tara li dawn lanqas aċċess għall-ilma pubbliku kif għandu kulħadd m’għandhom! Lanqas toroq m’għandhom u lanqas xogħol għall-ġenituri! Mela jekk inti lit-tfal ma tistax taħsilhom għax m’għandekx ilma żgur li mhux se jmorru jfuħu l-iskola. Ħaġa torbot mal-oħra u meta titkellem mal-awtoritajiet, speċjalment mal-awtoritajiet lokali, tgħidilhom biex jipprovdu s-servizzi lil dawn in-nies jekk iridu li xi darba titneħħa din is-segregazzjoni.  

Hemm ukoll infringements f’dan ir-rigward. Il-Bulgarija għandhom ukoll popolazzjoni għolja ta’ Roma u dan l-infringement mal-Bulgarija huwa proprju fuq din is-segregazzjoni tat-tfal fl-iskejjel. Għandek ukoll l-Ungerija. Meta teżamina r-realtà ta’ dik il-problema se tara li hemm ħafna problemi oħra konnessi. Imbagħad għandek argumenti politiċi fejn il-kumplament tan-nies ma jkunux iridu jitħalltu u għalhekk se jkollok din is-segregazzjoni. Il-politiċi jridu joqogħdu attenti wkoll kif iżommu bilanċ ma’ kemm jagħmlu ma’ dawn in-nies Roma. Għandek realtà verament diffiċli biex tiġi indirizzata u issa jien li qiegħda mmur f’dawn il-komunitajiet qiegħda nifhem iktar din il-problema. 

Iridu jsiru aktar sforzi mill-istati membri fejn hemm dawn il-popolazzjonijiet biex jinqata’ dan iċ-ċirku ta’ faqar, ta’ serq u ta’ nuqqas ta’ edukazzjoni. Dawn it-tfal jispiċċaw jew segregati jew inkella ma jmorrux skola. U allura x’futur jista’ ikollhom?! Huwa diffiċli ħafna biex toħroġ minn dan iċ-ċirku li jipperpetwa lilu nnifsu across generations. Tara pereżempju tfal ikollhom it-tfal. Rajt b’għajnejja stess tfajliet żgħar diġà b’xi tliet itfal magħhom għax m’għandhomx tagħlim u ma jafux ħafna affarijiet. Imbagħad ovvjament iktar ħluq x’titma’, iktar problemi, iktar mard, iktar ġuħ u iktar faqar. Min-naħa tiegħi nibqa’ insostni li m’għandux ikun aċċettabbli għall-Unjoni Ewropea li jkollna dawn ir-realtajiet fostna.  

Semmejtu wkoll is-sunset clause. Dik kienet xi ħaġa importanti ħafna għaliex jien niftakar meta kont nitkellem fuq dawn l-affarijiet kont tara l-headlines u l-front pages tal-gazzetti dejjem jużaw il-kelma ‘kwota’. Fil-fatt kont nuża l-kelma ‘mekkaniżmu’ għax il-kelma ‘kwota’ ġġib ħafna kontroversja. U kont ngħid ukoll li din hija a necessary evil, fis-sens li idealment ma jkollokx bżonnu dan il-mekkaniżmu imma – din mhux opinjoni imma xjenza - l-pajjiżi kollha tad-dinja li għandhom numru tajjeb ta’ nisa rappreżentati fil-Parlament tagħhom huma l-pajjiżi li f’xi perjodu tal-istorja tagħhom kellhom dan il- mekkaniżmu. Imbagħad meta laħqu l-livell li riedu jilħqu dan il-mekkaniżmu spiċċa u għalhekk li jrid ikollok din is-sunset clause. Issa jekk ma jidħolx dan il-mekkaniżmu - konna ħdimnieha - għandna madwar 100 sena oħra biex Malta jkollha din ir-rappreżentanza ta’ nofs is-soċjetà fil-Parlament. U allura dik kienet is-soluzzjoni.  

Issa mhux qiegħda ngħid li hija l-aqwa ħaġa fid-dinja, però it-tajjeb tagħha hu li dawk il-pajjiżi li għamluha llum għandhom din it-tip ta’ rappreżentanza. L-oħrajn li ma daħħlux dan il-mekkaniżmu, bħalma kienet Malta, għadhom ħafna lura. Din ma ssirx  b’kumbinazzjoni imma trid tagħmel ir-riċerka qabel ma tippjana biex tagħmel liġi, u r-riċerka dik kienet qiegħda turina; li jridu jgħaddu ħafna u ħafna snin jekk nibqgħu bil-pass ta’ kif l-affarijiet imxew sa dik il-ġurnata. U allura inti tista’ tipproġġetta bejn wieħed u ieħor dak li tista’ tistenna jekk ma teħux azzjoni. Din kienet id-deċiżjoni li bħal pajjiżi oħrajn li avvanzaw f’dan il-qasam aħna kellna nagħmlu dan il-mekkaniżmu għall-perjodu ta’ żmien sakemm il-pajjiż jara li laħaq a critical mass ta’ nisa li qegħdin fil-Parlament. 

Kif għedt inti Onor. Attard Previ, fl-elezzjoni li jmiss in-nies se jiġġudikawkom fuq il-performance tagħkom. Jista’ jkun hemm persuna li telgħet mingħajr il-kwota u din il-persuna ma wettqitx jew ma kenitx qiegħda tirrappreżenta lin-nies jew ma baqgħetx tikkomunika man-nies. U jista’ jkun hemm persuna li telgħet bil-mekkaniżmu li ħadmet.  Lil min taħseb li se jivvutaw in-nies? Din m’hemm l-ebda inġustizzja fiha għax inti issa trid taqta’ bi snienek, you have to prove yourself li inti rappreżentanta denja ta’ dawk in-nies li qed tmur tħabbtilhom il-bieb għax trid il-vot tagħhom. In-nies mhux se joqogħdu jgħidu ħa naraw kif tlajt inti imma se jaraw x’għamilt. Dak li se jistaqsuk in-nies. Inti x’għamilt biex illum il-familja tiegħi qiegħda tgħix aħjar? Dak li wegħedt wettaqtu? Fuq dawn l-affarijiet se jiġġudikawk in-nies. 

Rigward id-deinstitutionalisation mhijiex one size fits all u anke fl-istituzzjoni stess jista’ ikollok compounds iżgħar. Pereżempju, jista’ ikollok familji li għandhom persuna b’dimensja estrema u jkun impossibbli għalihom li jżommuha d-dar għax m’hemmx min jieħu ħsiebha. Issa kif għedtu aktar qabel tista’ ġġib carer imma xorta se tinqata’ mis-soċjetà. Allura x’inhi d-differenza? I see your point u nafu wkoll li hemm ħafna nies fl-istituzzjonijiet li m’għandhomx għalfejn ikunu hemm. U aħna fuq dawk li qegħdin nitkellmu meta nsemmu d-deinstitutionalisation. Fuq l-equality bodies importanti li dawn jissaħħu u għalhekk qegħdin nippreżentaw din il-leġiżlazzjoni għax se tgħin aktar lill-istati membri li jkollhom liġijiet speċifiċi bħal dawk li hemm in the pipeline hawnhekk dwar l-ugwaljanza. U li jkollok an equality body b’saħħitha hija wkoll il-liġi l-oħra. Fil-fatt hemm żewġ liġijiet li se jkunu qegħdin jitressqu u nieħu gost li dawn se jitressqu.  

Huwa importanti ħafna li se jsir dan l-istudju fuq il-work life balance biex tiġi indirizzata l-problema tal-fertility rate għax kif għedtu intom stess, in-nisa qegħdin idumu iżjed ma jkollhom it-tfal minħabba r-responsabiltà tal-loans li jkollhom fuq id-dar, minħabba ħafna responsabiltajiet fuq il-post tax-xogħol u minħabba nuqqas ta’ work life balance. Importanti ħafna li nindirizzaw din l-issue, speċjalment pajjiżna, meta nafu li Malta għandha l-iktar rata baxxa ta’ fertilità. Jiġifieri dik hija xi ħaġa li assolutament irid isir ix-xogħol fuqha. Nirringrazzjakom ukoll għas-sapport fuq il-kwestjoni tal-Ungerija. Huwa importanti li jkun hemm iktar stati membri li jagħtu dan is-sapport. 

L-Onor. Davina Sammut Hili tkellmet fuq il-pay transparency u fuq kif se tkun indirizzata. Kif semmejt din id-direttiva hija pass wieħed sabiex ikollok it-trasparenza għaliex ħafna drabi lanqas ikunu jafu li hemm din id-differenza. Imbagħad tinduna meta tasal għall-pensjoni u allura jkun tard wisq biex tagħmel xi ħaġa fuqha. Allura, din flimkien ma’ affarijiet oħra, bħad-direttiva tal-worklife balance, u li naraw li jkollna l-istrutturi meħtieġa sabiex in-nisa jkunu jistgħu jirritornaw lura fid-dinja tax-xogħol ...  Nafu li għandna kważi 8 miljun mara li mhumiex fid-dinja tax-xogħol minħabba responsabiltà ta’ childcare, care for the elderly or care for persons with disabilities. Dik taffettwa wkoll il-kwestjoni tal-gender pay gap u meta teħodha globalment se tara li hemm dan it-telf ta’ income ta’ nisa li mhumiex fil-labour market imma li qegħdin jaħdmu kuljum fl-informal care sector imma li mhux qed jitħallsu tiegħu. 

Apparti dan imbagħad għandek ħafna nisa li qegħdin f’setturi li jħallsu ftit, u allura meta teħodha globalment, tara għalfejn f’areas bħalma huma l-IT u l-artificial intelligence ma tantx issib nisa. Pereżempju fl-artificial intelligence għandek 30% biss li huma nisa u dawn nafu li huma jobs li jħallsu tajjeb ħafna. U hemmhekk fejn imbagħad jidħol l-isterjotipar ta’ x’suġġetti jagħżlu l-bniet u x’inhuma l-aspirazzjonijiet tagħhom. Biżżejjed ngħidu li għandek 90% tal-ħaddiema fil-carework li huma nisa. U allura din jekk teħodha globalment tirriflettilek fil-gender pay gap. Mela għandek l-aspett ta’ kemm qiegħda taqla’ attwalment u ta’ kemm qiegħda taqla’ inqas imbagħad minħabba interruzzjonijiet fil-karriera tiegħek. Imbagħad għandek globalment dan l-iżbilanċ li n-nisa qegħdin iktar f’setturi li l-kondizzjonijiet tax-xogħol mhumiex daqshekk komparabbli ma’ dawk ta’ setturi oħra.   

Rigward hate crime u hate speech staqsejtuni jekk hux l-istati membri kollha qegħdin on board imma din bħal kull ħaġa oħra li tressaq se jkollok stati membri li diġà iħaddnu dak il-prinċipju, ikollok oħrajn li jibdew jaħsbu għalih u jkollok oħrajn li jgħidulek li m’għandhomx bżonnha. Allura sakemm tasal għall-konverġenza li jkollok bżonn meta jkollok bżonn unanimità se jkollok ħafna working parties għaddejjin bid-diskussjonijiet tagħhom biex jaraw kif se tolqothom u kemm għandhom bżonnha. Ikollok ċerti pajjiżi li jgħidulek li m’għandhomx bżonn mentri fil-verità ikunu l-aktar pajjiżi li għandhom bżonnha! 
ONOR. DAVINA SAMMUT HILI: Fil-fatt hemmhekk xtaqt nasal għax forsi jkollok pajjiżi li jgħidulek din m’għandhomx bżonnha minkejja li jkunu l-aktar pajjiż li jkollhom bżonnha fir-realtà.  

DR HELENA DALLI: Hekk hu. Il-pajjiżi li vera m’għandhomx bżonn imbagħad ikunu l-pajjiżi li qegħdin jissapportjaw lill-Kummissjoni u jippromwovu dak li nkunu qegħdin ngħidu biex kemm jista’ jkun ... Hemm diskrepanzi kbar bejn il-pajjiżi u biex iġġib din il-konverġenza hija l-itqal ħaġa. Iċ-Chairperson semmiet il-female genital mutilation u qiegħda nieħdu gost li semmiet din ir-realtà anke f’pajjiżna. Fil-fatt l-eżempju li tajt jien kien ta’ esperjenza f’Malta u niftakar ukoll lill-Ministru Fearne jitkellem fuq din il-liġi fil-Parlament. Dawn huma realtajiet li l-għalliema u t-tobba huma konxji tagħhom aktar mill-kumplament tal-popolazzjoni.  

Rigward in-nisa fis-suq tax-xogħol wara li jkollhom it-tfal hija parti minn dak li qegħdin nagħmlu fil-care strategy li rridu għan-nisa. Dak l-investiment li jkun sar titilfu u nafu li jiggradwaw aktar nisa milli rġiel. Imbagħad tmur tfittex fejn qegħdin dawn in-nisa, u għalkemm illum bl-introduzzjoni taċ-childcare għal kulħadd ... Din mhijiex kwestjoni ta’ childcare biss imma hemm affarijiet oħra. U għalhekk li d-direttiva tal-work life balance hija importanti. Importanti wkoll li n-nisa jkollhom l-għażla. Mhux in-nisa biss imma kulħadd għandu jkollu l-għażla. Għalhekk il-gvernijiet iridu jipprovdu l-istrutturi adegwati sabiex il-familji jkunu jistgħu jagħmlu dawn l-għażliet u l-mara, jew ikun min ikun, tkun tista’ tiddeċiedi hi kif l-aħjar li tibbilanċja dawn ir-responsabbiltajiet. B’hekk min irid jieqaf għal perjodu jkun jista’ u min irid jaħdem part-time jkun jista’ ukoll. Idealment inti tuża t-talenti kollha għax ikun hemm l-għażla. Ovvjament dan dejjem fl-interess tal-familja kollha u li t-tfal ikunu jistgħu jitrabbew b’mod li jkunu ta’ suċċess huma wkoll f’ħajjithom. 

Għandna studji li juru li l-early childhood, it-tfal li jmorru n-nurseries, il-primary socialisation tagħhom hija l-familja, però issa peress li wħud minnhom qegħdin imorru kmieni fin-nurseries u childcare dawn qed ikunu parti mill-primary socialisation tagħhom. Hemm studji ta’ pajjiżi li ilhom bin-nurseries li juru li iktar mat-tfal jissoċjalizzaw barra mill-familja minn kmieni aktar ikunu suċċess f’ħajjithom. Dawn huma affarijiet li għandna nħarsu lejhom, nistudjawhom, nifhmuhom, naraw jekk humiex tajbin u jekk nistgħux nestrapolawhom għal pajjiżna. Fil-fatt dan kien l-istudju li sar qabel din l-introduzzjoni. Nerġa’ ngħid li dak li qegħdin ngħidu jrid ikun fl-interess tal-familja kollha. L-isterjotipi. Aħna lill-bniet forsi nrabbuhom biex ikunu ommijiet. Hija sabiħa ħafna li tkun omm, però anke li tkun missier hija xi ħaġa sabiħa. It-tnejn huma importanti.

IĊ-CHAIRPERSON: Ċaħħadna ftit ukoll lill-missirijiet milli jkunu aktar involuti mat-tfal.

DR HELENA DALLI: Hekk hu. Dik hija xi ħaġa li rridu nħarsu lejha aktar u nerġa’ ngħid li d-direttiva tal-work life balance qiegħda tħares lejn dik id-direzzjoni. Jiena dejjem ngħid li fil-Form I u fil-Form II, fi żmien il-home economics dejjem kienu jagħmluh għall-bniet biss u kien obbligatorju! Għaliex ma kienx obbligatorju għas-subien ukoll? Mhux tajjeb li s-subien ikunu jafu wkoll dwar l-iġjene fil-kċina?! 

IĊ-CHAIRPERSON: Imbagħad il-bniet ma kellhomx it-technical design.

DR HELENA DALLI: Eżatt. Dik kont ġejja għaliha u ċjoè dwar kif nistradaw l-istudenti tagħna. U again dik nindirizzawha fil-gender equality strategy tal-isterjotipar. Però nieħu pjaċir nara llum kotba tal-bniet li huma differenti minn kif kien ikollna qabel. Fi żmieni ħlief kotba fuq kif se nsib il-prinċep u niżżewġu u nsir prinċipessa u li he will be my knight in shining armour coming to my emotional rescue ma kontx naqra! Dawk kienu l-fairytales li konna nsibu fil-kotba tagħna. Illum għandek kotba tat-tfal fuq l-astronawti, fuq l-ewwel mara li niżlet fuq il-qamar, fuq Madame Henson li hija l-ewwel mara li telgħet fuq il-qamar, fuq Madame Curie, eċċ., fejn allura l-bniet illum qegħdin jaspiraw li jkollhom xogħol fix-xjenza. Imdorrijin naraw it-tifel ma’ missieru jgħinu fil-garaxx u t-tifla fil-kċina tgħin lil ommha ssajjar. Imma huwa tajjeb li s-subien ikunu jafu jsajru wkoll jekk se nitkellmu fuq work-life balance. Bħalma huwa tajjeb li l-bniet ikunu jafu x’inhu għaddej fil-garaxx biex jekk ikollhom ħsara fil-karozza jkunu jafu x’iridu jagħmlu wkoll. 

Malta kienet sponsorjat u issa ilna madwar ħames snin nikkomemoraw il-United Nations International Day for Girls and Women in Science. Malta ma’ NGO konna ppreżentajna din l-inizjattiva biex nitfgħu l-focus tagħna fuq l-iSTEM subjects u biex nistradaw lill-bniet tagħna. Anke fejn għandna nisa fix-xjenza ftit huma dawk li qegħdin f’leadership positions u allura rridu naraw li jkollna dawn il-leadership positions fix-xjenza min-naħa tan-nisa wkoll. Ilbieraħ kont qiegħda nitkellem ma’ xi ħadd dwar in-nuqqas ta’ spiżjara li għandna, fejn għalkemm għandna iktar nisa spiżjara però dawn isibu diffikultà meta jiġu biex jagħżlu l-Chemistry. Ħafna studenti mhux jagħżlu s-suġġett tal-Chemistry u allura mbagħad ma jkunux jistgħu jidħlu għall-kors ta’ spiżjara.   Hemm ħafna x’nagħmlu fil-qasam tax-xjenza biex inressqu lis-subien u l-bniet, però iktar irridu naħdmu fuq il-bniet għax tradizzjonalment ma konniex qegħdin inressquhom lejn dawk is-suġġetti. Fi żmieni l-Physics ma kienx obbligatorju u ma tantx kienu jinkoraġġuna lilna l-bniet biex nagħżluh. Meta l-Gvern kien għamlu obbligatorju l-bniet bdew iġibu riżultati aħjar fil-Physics! Jiġifieri mhijiex kwestjoni ta’ kompetenza imma hija kwestjoni ta’ kultura, ta’ tradizzjoni u ta’ sterjotipar li rridu nindirizzaw.

IĊ-CHAIRPERSON: Bħalissa qed issir PHd fuq it-teħid tal-Chemistry u għaliex l-istudenti ma jkompluhx.

DR HELENA DALLI: Mela ppruvat bix-xjenza dak li għedt. Fil-fatt kont qiegħda nitkellem ma’ xjenzat, jiġifieri kien jaf x’qed jgħid.  

IĊ-CHAIRPERSON: Qiegħda tagħmilha studenta u jiena s-second supervisor tagħha. Din ir-riċerka qed issir proprju fuq hekk u sa erba’ snin oħra se jkollna r-riżultati tagħha.

DR HELENA DALLI: Prosit. Aħna ħdimna biex il-United Nations ikollha dan il-jum, il-11 ta’ Frar, biex speċifikament nitfgħu l-ispotlight on women and girls in science. Fuq il-hidden disabilities nistgħu ndumu ngħidu ħafna fuqha imma żgur li hemm ħafna aktar diżabilitajiet minn dawk li jirrikjedu li tkun ġo wheelchair. Jiġifieri tajjeb li se tbiddlu dak il-logo. Semmejtu wkoll kif inrabbu lit-tfal tagħna, fejn again fl-istrateġija tagħna nirreferu għal dawn l-isterjotipi u għal dan id-division of labour at home għax inutli nitkellmu fuq l-istrutturi li jridu jipprovdu l-gvernijiet jekk imbagħad id-dar mhux se nbiddlu l-attitudnijiet tagħna. 

Trid ħafna xogħol, speċjalment fuq livell Ewropew, biex issib il-qbil u dan kollu. Però kemm hu diffiċli iktar biex tbiddel il-mentalità, biex tbiddel il-kultura u biex tbiddel l-attitudni. Irridu naraw kif qegħdin inrabbu lis-subien u lill-bniet tagħna għax it-trobbija hija essenzjali għax tkun qiegħed tibni l-pedamenti. Ovvjament it-tfal ma jitwildux jagħmlu din id-diviżjoni li nagħmlu aħna l-kbar. Jekk inti trabbihom u turihom il-bżonn li jkunu jafu jagħmlu ċerti affarijiet bħala life skills għalihom, meta jikbru u jkollhom il-familja tagħhom se jaraw li dak li hemm bżonn isir isir minn kulħadd. Il-pern ta’ kollox hija verament it-trobbija fil-familja u l-early learning fl-iskejjel.  

Jien nirringrazzjakom ħafna ta’ dan l-exchange verament sabiħ li kellna u nittama li dan l-istat membru, the country I know best aħna ngħidu, ikompli javvanza, Gvern u Oppożizzjoni flimkien, u dan għaliex hawnhekk qed nitkellmu fuq ħajjet in-nies, fuq kif nistgħu ntejbu l-ħajja tan-nies. Jiena naħseb li l-kompetizzjoni għandha tkun bejn min jagħmel l-iżjed. Nirringrazzjakom. 

IĊ-CHAIRPERSON: Kummissarju, nirringrazzjawk ta’ din id-diskussjoni. Nispera li ma tgħaddix sena oħra biex nerġgħu nilqgħuk magħna imma meta jkollok ħames minuti ċans għidilna għaliex żgur li nieħdu gost nerġgħu nilqgħuk hawnhekk. Jekk ma fadalx aktar kummenti nistgħu naġġornaw din il-laqgħa. Nirringrazzjakom. 

Fis-6.57 p.m. il-laqgħa aġġornat għal ġurnata li kellha tiġi komunikata aktar tard. 

